
	[bookmark: _Hlk192761178]1․    ՀՀ Պետական եկամուտների կոմիտե

	N 01/3-3/39229-2026

	ՀՀ պետական եկամուտների կոմիտեն քննարկել է «Ջերմատնային տնտեսություններին տրամադրվող վարկերի տոկոսադրույքների սուբսիդավորման ծրագիրը հաստատելու մասին» ՀՀ կառավարության որոշման նախագիծը, որի վերաբերյալ հայտնում ենք, որ առաջարկություններ չունենք։

	Ընդունվել է։

	2․ Տարածքային կառավարման և ենթակառուցվածքների նախարարություն
	19․06․2026

	
	ԴԽ/15.3/24775-2026

	«Ջերմատնային տնտեսություններին տրամադրվող վարկերի տոկոսադրույքների սուբսիդավորման ծրագիրը հաստատելու մասին» ՀՀ կառավարության որոշման նախագծի վերաբերյալ մեր իրավասության սահմաններում առաջարկություններ չունենք։

	Ընդունվել է։

	3․ Պետական վերահսկողական ծառայություն
	19․06․2026

	
	Ե/897-26

	1․ Նախագծի հավելվածի (այսուհետ՝ Հավելված) 1-ին կետում նշված է, որ ծրագրի նպատակն է աջակցել հանրապետության ջերմատնային տնտեսություններում բանջարեղենի, հատապտուղների և ծաղիկների արտադրությամբ զբաղվող տնտեսավարողներին՝ արտահանման խնդիրներով պայմանավորված արտադրության շարունակականությունն ապահովելու նպատակով ֆինանսական միջոցների հասանելիությամբ։
Ծրագրում բացակայում է «արտահանման խնդիրներ» հասկացության իրավական կամ բովանդակային սահմանումը, ինչի հետևանքով այն կարող է ենթարկվել տարբեր մեկնաբանությունների։ Մասնավորապես, պարզ չէ, թե արդյոք «արտահանման խնդիրներ» հասկացությունը վերաբերում է բացառապես արտաքին շուկաների փակվելուն, սահմանային կամ մաքսային խոչընդոտներին, թե դրա ներքո կարող են ընդգրկվել նաև տրանսպորտային և լոգիստիկ դժվարությունները, արտահանման ծախսերի աճը, արտադրանքի որակի խնդիրները, ինչպես նաև արտահանման գործընթացի վրա բացասաբար ազդող այլ հանգամանքներ։ Նման անորոշությունը կարող է հանգեցնել ծրագրի դրույթների տարբեր մեկնաբանությունների և անհավասար վարչարարության։
Միաժամանակ, ծրագրով հստակեցված չէ, թե ովքեր են համարվում արտահանման խնդիրներ ունեցող շահառուներ։ Մասնավորապես, սահմանված չէ՝ շահառուն պետք է անձամբ հանդիսանա արտահանող, թե ծրագրից կարող են օգտվել նաև այն տնտեսավարողները, որոնք իրենց արտադրանքն իրացնում են արտահանող կազմակերպություններին։ Սահմանված չէ արդյո՞ք շահառուն պետք է փաստաթղթերով հիմնավորի և հաստատի, որ բախվել է արտահանման հետ կապված խնդիրների, թե ոչ։
Այս պայմաններում հնարավոր է, որ ծրագրից օգտվեն նաև այն տնտեսավարողներ, որոնց գործունեությունը փաստացի կապ չունի արտահանման հետ, ինչը կարող է չհամապատասխանել ծրագրի հռչակված նպատակին՝ արտահանման խնդիրներով պայմանավորված արտադրության շարունակականության ապահովմանը։ 
Հետևաբար՝ ծրագրում նպատակահարմար է սահմանել «արտահանման խնդիրներ» հասկացությունը՝ ապահովելով դրա միատեսակ մեկնաբանությունն ու կիրառումը:
	Ընդունվել է մասամբ։
Նախագծի հավելվածի 1-ին կետը խմբագրվել է։
Հարկ է նշել, որ հիմնական 1 հա և ավելի մակերեսով ջերմատնային տնտեսությունների կողմից է արտադրության մեծածավ արտադրանք և իրականացվում է արտահանում։

	2․ Հավելվածի 2-րդ կետի 2-րդ կետում նշված է, որ «նախարարության կողմից սահմանված կարգով 2026 թվականի ընթացքում գյուղատնտեսական արտադրանք իրացրած 1 հա և ավելի մակերեսով ջերմատնային տնտեսությունների տնտեսավարողները (այսուհետ՝ շահառու)»։
Ծրագրի վերը նշված դրույթների համադրված վերլուծությունից հետևում է, որ դրանց միջև առկա է իրավական անորոշություն, որը կարող է հանգեցնել ծրագրի նպատակի և շահառուների շրջանակի միջև անհամապատասխանության։
Մասնավորապես, Հավելվածի 1-ին կետով ծրագրի նպատակը պայմանավորված է արտահանման խնդիրների առկայությամբ և ուղղված է այդ խնդիրների հետևանքով արտադրության շարունակականության ապահովմանը։ Մինչդեռ հավելվածի 2-րդ կետով համապատասխան դրույթով որպես շահառուներ սահմանվում են 2026 թվականի ընթացքում գյուղատնտեսական արտադրանք իրացրած 1 հա և ավելի մակերեսով ջերմատնային տնտեսությունների տնտեսավարողները։
Նման կարգավորման պայմաններում պարզ չէ, թե արդյոք ծրագրից կարող են օգտվել այն տնտեսավարողները, որոնք հենց արտահանման հետ կապված խնդիրների հետևանքով չեն կարողացել իրացնել իրենց արտադրանքը կամ այն իրացրել են մասնակի։ Եթե «արտադրանք իրացրած» լինելու հանգամանքը մեկնաբանվում է, որպես փաստացի վաճառած արտադրանք և դիտարկվում է որպես ծրագրից օգտվելու պարտադիր նախապայման, ապա ստացվում է, որ ծրագրից կարող են դուրս մնալ այն տնտեսավարողները, որոնց աջակցելն ըստ ծրագրի հանդիսանում է պետական աջակցության հիմնական նպատակը։ Հետևաբար, ծրագրի նպատակի և շահառուների շրջանակը սահմանող դրույթների միջև առկա է առնվազն իրավական անորոշություն, որը կարող է հանգեցնել տարբեր մեկնաբանությունների և ոչ միասնական վարչարարության։
Միաժամանակ, նշված դրույթով որպես չափանիշ սահմանվել է «նախարարության կողմից սահմանված կարգով 2026 թվականի ընթացքում գյուղատնտեսական արտադրանք իրացրած» լինելու հանգամանքը, սակայն նախագծում բացահայտված չէ կարգը։ Արդյունքում հնարավոր չէ պարզել, թե ինչ կարգով է հաստատվում արտադրանքի իրացման փաստը, ինչ փաստաթղթերով կամ չափանիշներով է այն հավաստվում, ինչպես նաև արդյո՞ք այդ կարգավորումները նախատեսում են բացառություններ կամ առանձնահատկություններ արտահանման խնդիրների հետևանքով արտադրանքի չիրացման կամ մասնակի իրացման դեպքերի համար։
Այս պայմաններում հնարավոր չէ լիարժեք գնահատել առաջարկվող կարգավորման բովանդակությունը և դրա համապատասխանությունը ծրագրի նպատակին։ Այդ առումով գտնում ենք, որ անհրաժեշտ է հստակեցնել ծրագրի դրույթները՝ բացառելով այնպիսի մեկնաբանության հնարավորությունը, որի դեպքում ծրագրի նպատակից բխող շահառուները կարող են փաստացի զրկվել պետական աջակցության իրավունքից՝ արտահանման խնդիրների հետևանքով արտադրանքը չիրացնելու կամ ամբողջությամբ չիրացնելու պատճառով։
	Բացի այդ Ծրագրի համաձայն՝ ծրագրի շահառու կարող են հանդիսանալ միայն 1 հա և ավելի մակերեսով տնտեսավարողները։ Միաժամանակ, ծրագրում բացակայում է նման սահմանափակման հիմնավորումը և պարզ չէ, թե ինչ չափանիշների հիման վրա է սահմանվել 1 հա շեմը։ Արդյունքում, օրինակ, 0.9 հա մակերեսով տնտեսավարողը, որը փաստացի կարող է կրել արտահանման հետ կապված բացասական հետևանքներ (այդ թվում՝ իր արտադրանքը արտահանող կազմակերպություններին իրացնելու միջոցով), զրկվում է ծրագրից օգտվելու հնարավորությունից։ Նման տարբերակված մոտեցումը, առանց պատշաճ հիմնավորման, կարող է առաջացնել օրենքի առջև հավասարության սկզբունքի պահպանման վերաբերյալ հարցեր։ Ուստի նպատակահարմար է Ծրագրում ներկայացնել 1 հա շեմի սահմանման իրավական և տնտեսական հիմնավորումը։

	Ընդունվել է։

	3․Հավելվածի 2-րդ կետում նշված է, որ «նախարարության կողմից սահմանված կարգով 2026 թվականի ընթացքում գյուղատնտեսական արտադրանք իրացրած 1 հա և ավելի մակերեսով ջերմատնային տնտեսությունների տնտեսավարողները (այսուհետ՝ շահառու).  
Հավելվածի 3-րդ կետում նշված է, որ «Ծրագիրն ուժի մեջ մտնելու օրվան հաջորդող օրվանից մինչև 2026 թվականի սեպտեմբերի 1-ը շահառուն կարող է դիմել ֆինանսական կառույցին ծրագրի պահանջներին համապատասխան վարկեր ներգրավելու համար»։
Հավելվածի 8-րդ կետում նշված է, որ «վարկի ներգրավման գործընթացը  նախաձեռնում է շահառուն, որն այդ նպատակով դիմում է ֆինանսական կառույցին՝ դիմումին կցելով նաև 2026 թվականին իրացված գյուղատնտեսական արտադրանքի վերաբերյալ Հայաստանի Հանրապետության պետական եկամուտների կոմիտեի կողմից տրամադրված տեղեկանք (իրավաբանական անձ կամ անհատ ձեռնարկատեր հանդիսացող շահառուների համար) կամ հայտարարագիր (ֆիզիկական անձ հանդիսացող շահառուների համար, հայտարարագրի օրինակելի ձևը մինչև հունիսի 30-ը հրապարակվում է նախարարության կայքում), ինչպես նաև ջերմատնային տնտեսության անշարժ գույքի նկատմամբ իրավունքների պետական գրանցման վկայականի պատճենը:
Ծրագրով որպես շահառու սահմանվելու նախապայման նախատեսված է 2026 թվականի ընթացքում գյուղատնտեսական արտադրանքի իրացման փաստը, սակայն այդ չափանիշը որևէ կերպ չի կապվում արտահանման խնդիրների առաջացման կամ դրանց ազդեցության հետ։ Արդյունքում հնարավոր է, որ ծրագրից օգտվի նաև այն տնտեսավարողը, որն, օրինակ, 2026 թվականի մարտին արդեն ամբողջությամբ իրացրել կամ արտահանել է իր արտադրանքը, իսկ արտահանման խնդիրները ծագել են ավելի ուշ։ Այս դեպքում պարզ չէ, թե ինչպես է տվյալ տնտեսավարողի ֆինանսավորումը համապատասխանում ծրագրի նպատակին՝ արտահանման խնդիրներով պայմանավորված արտադրության շարունակականության ապահովմանը։
Հավելվածի 8-րդ կետով նախատեսվում է, որ շահառուն վարկի ներգրավման գործընթացը նախաձեռնելու դիմումին պետք է կցի նաև 2026 թվականին իրացված գյուղատնտեսական արտադրանքի վերաբերյալ Հայաստանի Հանրապետության պետական եկամուտների կոմիտեի կողմից տրամադրված տեղեկանքը։ Միաժամանակ, պարզ չէ, թե ինչպես է կարգավորվում այն դեպքը, երբ շահառուն, պայմանավորված արտադրանքի տեսակով, սեզոնայնությամբ, արտահանման ժամկետներով կամ այլ օբյեկտիվ հանգամանքներով, մինչև 2026 թվականի սեպտեմբերի 1-ը դեռևս չի իրականացրել արտադրանքի իրացում, սակայն այդ ամսաթվից հետո ենթադրաբար կարող է բախվել արտահանման խնդիրների։ 
Այս դեպքում հասկանալի չէ՝ արդյո՞ք նման տնտեսավարողները կարող են օգտվել ծրագրից, թե փաստացի դուրս են մնում դրա շահառուների շրջանակից։ 

	Ընդունվել է մասամբ։
Հարկ է նշել, որ ջերմատնային տնտեսությունների մշակության առանձնահատկություններից մեկն է, որ այն չունի սեզոնայնություն և շարունակական արտադրություն է, ուստի ըստ մշակաբույսերի տեսակների և դրանց վեգետացիայի՝ ջերմատնային տնտեսությունները պատրաստի արտադրանք կարող են չունենալ առավելագույնը 1,5-2 ամիս, չնայած այդ ժամանակահատվածում բույսերի մշակությունն իրականացվում է։ 

	4․ Հավելվածի 5-րդ կետում նշված է, որ «վարկային միջոցները պետք է ծախսվեն անկանխիկ՝ գազի, էլեկտրաէներգիայի և ջրի սպասարկման վճարներ, պետական կամ համայնքի բյուջե հարկեր և պարտադիր վճարումներ, շահառուի աշխատակիցներին աշխատավարձ և դրան հավասարեցված վճարումներ կատարելու նպատակներով»։
Սահմանված են վարկային միջոցների օգտագործման սպառիչ նպատակային ուղղություններ, որոնք վերաբերում են հիմնականում տնտեսավարողի ընթացիկ ֆինանսական պարտավորությունների կատարմանը (կոմունալ վճարներ, հարկեր, աշխատավարձ)։ Սակայն ծրագրով նախատեսված չէ վարկային միջոցների օգտագործման հնարավորությունը գյուղատնտեսական արտադրության շարունակականությունն ապահովելու համար անհրաժեշտ արտադրական նյութերի և միջոցների ձեռքբերմանը, ինչպիսիք են սերմ, պարարտանյութ, մեքենամեխանիզմների համար վառելիքաքսուկային նյութեր, տրանսպորտային միջոցների վարձակալություն և այլն, որոնք ուղղակիորեն ուղղված են գյուղատնտեսական արտադրանքի ստեղծմանը։
Մինչդեռ ծրագրի նպատակն է աջակցել արտադրության շարունակականության ապահովմանը, ինչը գործնականում հնարավոր չէ միայն ընթացիկ պարտավորությունների ֆինանսավորմամբ։ Արտադրության անընդհատության ապահովման համար տնտեսավարողները կրում են նաև արտադրական բնույթի անհրաժեշտ և հիմնավորված ծախսեր, մասնավորապես՝ վառելիքի, վառելիքաքսուկային նյութերի, սերմերի, տնկանյութի, պարարտանյութերի, բույսերի պաշտպանության միջոցների և գյուղատնտեսական արտադրության մեջ կիրառվող այլ նյութերի ու միջոցների ձեռքբերման հետ կապված։
Հաշվի առնելով վերոգրյալը՝ առաջարկում ենք հավելվածի 5-րդ կետը լրացնել նոր կետով՝ նախատեսելով, որ վարկային միջոցները կարող են օգտագործվել նաև շահառուի գյուղատնտեսական գործունեության իրականացման և արտադրության շարունակականության ապահովման համար անհրաժեշտ հիմնավորված արտադրական ծախսերի, այդ թվում՝ գյուղատնտեսական արտադրության մեջ կիրառվող նյութերի և այլ միջոցների (վառելիք, վառելիքաքսուկային նյութեր, սերմեր, տնկանյութ, պարարտանյութեր, բույսերի պաշտպանության միջոցներ և այլն) ձեռքբերման նպատակով։
	Ընդունվել է։

	[bookmark: _Hlk215501739]5․ Հավելվածի 6-րդ կետով նշված է, որ «ծրագրի շրջանակներում յուրաքանչյուր շահառուին վարկը տրամադրվում է պարտադիր 18 ամիս ժամկետով՝ վարկի մայր գումարի և տոկոսադրույքի 12 ամիս արտոնյալ ժամկետով։ Վարկերի տոկոսադրույքների սուբսիդավորումը կիրականացվի 12 տոկոսային կետով»։  
Սահմանվում է, որ վարկը տրամադրվում է 18 ամիս ժամկետով՝ «վարկի մայր գումարի և տոկոսադրույքի 12 ամիս արտոնյալ ժամկետով», մինչդեռ հավելվածի 12-րդ կետի 2-րդ ենթակետից բխում է, որ սուբսիդավորումը վերաբերում է վարկի տոկոսադրույքի առաջին 12 ամիսներին, իսկ ֆինանսական կառույցին համապատասխան գումարների փոխանցումը կատարվում է այդ ժամանակահատվածի ավարտից հետո։
Թեև նշված դրույթների բովանդակությունից կարելի է եզրակացնել, որ խոսքը վերաբերում է վարկի տոկոսադրույքի առաջին 12 ամիսներին, այնուամենայնիվ գործող ձևակերպումը կարող է տարբեր մեկնաբանությունների տեղիք տալ։ Իրավական որոշակիության և կարգավորման միանշանակ կիրառումն ապահովելու նպատակով առաջարկում ենք հավելվածի 6-րդ կետում «տոկոսադրույքի 12 ամիս» բառերը փոխարինել «տոկոսադրույքի առաջին 12 ամիսների» բառերով։ Նման խմբագրական հստակեցումը կբացառի հնարավոր շփոթությունը և կապահովի ծրագրի դրույթների փոխադարձ համապատասխանությունը։

	Ընդունվել է։

	6․ Հավելվածի 7-րդ կետում նշված է, որ «վարկի տրամադրման համար հիմք է հանդիսանում 2025 թվականին վճարված հարկերի հանրագումար, գազի, ջրի և էլեկտրաէներգիայի դիմաց կատարված վճարների հանրագումարների և աշխատակիցներին վճարված աշխատավարձերի ընդհանուր ծախսերի կեսը և յուրաքանչյուր 1 հա ջերմատան համար առավելագույն վարկի սահմանաչափը կազմում է ոչ ավել քան 100․0 մլն դրամ գումարը»։
Ծրագրի տվյալ դրույթով վարկի տրամադրման հիմք է հանդիսանում միայն 2025 թվականին վճարված հարկերի, գազի, ջրի և էլեկտրաէներգիայի դիմաց կատարված վճարների, ինչպես նաև աշխատակիցներին վճարված աշխատավարձերի հանրագումարը, որի հիման վրա սահմանվում է նաև վարկի առավելագույն չափը։
Նման կարգավորումը կարող է հանգեցնել իրավիճակների, երբ հաշվարկային հիմք հանդիսացող 2025 թվականի ցուցանիշները չեն արտացոլում տնտեսավարողի իրական գործունեության ծավալը և 2026 թվականի ֆինանսական կարիքները։ Մասնավորապես՝ եթե տնտեսավարողը գործունեությունը սկսել է 2025 թվականի վերջին ամիսներին (նոյեմբեր–դեկտեմբեր), ապա 2025 թվականի տվյալները կլինեն նվազ և չեն արտացոլի նրա փաստացի արտադրական կարողությունները, կամ եթե 2025 թվականին տնտեսավարողը դեռևս չի իրականացրել գործունեություն կամ չի կրել համապատասխան ծախսեր՝ պայմանավորված նոր ջերմատան կառուցմամբ կամ արտադրության մեկնարկով, ապա հաշվարկի հիմք ընդհանրապես բացակայում է, եթե 2026 թվականին տնտեսավարողը զգալիորեն ընդլայնել է գործունեությունը, կատարել է ներդրումներ, ավելացրել արտադրական հզորությունները կամ աշխատատեղերի թիվը, ապա 2025 թվականի տվյալները չեն կարող արտացոլել նրա իրական ֆինանսավորման կարիքը։
Նման պայմաններում վարկի առավելագույն սահմանաչափը կարող է ձևավորվել արհեստականորեն նվազ մակարդակով և չհամապատասխանել շահառուի փաստացի զարգացման և արտադրական ծավալների պահանջներին։
Հաշվի առնելով վերոգրյալը՝ առաջարկում ենք վերանայել հաշվարկային բազան և այն լրացնել իրական գործունեությունը արտացոլող չափանիշով՝ սահմանելով, օրինակ՝ վարկի հաշվարկի հիմք կարող է հանդիսանում տվյալ գյուղատնտեսական արտադրանքի (ջերմատնային տնտեսության) արտադրության կազմակերպման համար նախորդող ժամանակահատվածում կատարված փաստացի ծախսերի հանրագումարը կամ շահառուի ջերմատնային տնտեսության փաստացի գործունեության և արտադրական կարողությունների գնահատումը։ Նման մոտեցումը հնարավորություն կտա ավելի ճշգրիտ գնահատել տնտեսավարողի իրական ֆինանսավորման կարիքը և ապահովել ծրագրի նպատակային կիրառումը։

	Ընդունվել է։

	7․ Հավելվածի 8-րդ կետում նշված է, որ «վարկի ներգրավման գործընթացը  նախաձեռնում է շահառուն, որն այդ նպատակով դիմում է ֆինանսական կառույցին՝ դիմումին կցելով նաև 2026 թվականին իրացված գյուղատնտեսական արտադրանքի վերաբերյալ Հայաստանի Հանրապետության պետական եկամուտների կոմիտեի կողմից տրամադրված տեղեկանք (իրավաբանական անձ կամ անհատ ձեռնարկատեր հանդիսացող շահառուների համար) կամ հայտարարագիր (ֆիզիկական անձ հանդիսացող շահառուների համար, հայտարարագրի օրինակելի ձևը մինչև հունիսի 30-ը հրապարակվում է նախարարության կայքում), ինչպես նաև ջերմատնային տնտեսության անշարժ գույքի նկատմամբ իրավունքների պետական գրանցման վկայականի պատճենը»։
Սահմանվում է վարկի ներգրավման համար դիմումին կցվող փաստաթղթերի ցանկը, սակայն դրանում բացակայում է շահառուի կողմից այնպիսի համաձայնության նախատեսումը, որը հնարավորություն կտա պետական կառավարման մարմիններին անհրաժեշտության դեպքում ստանալ բանկային գաղտնիք կազմող տեղեկություններ՝ ծրագրի իրականացման և վերահսկողության նպատակով։
Հաշվի առնելով վերոգրյալը՝ առաջարկում ենք ծրագրի 8-րդ կետում նախատեսել լրացուցիչ պահանջ, համաձայն որի շահառուն դիմումին կցում է նաև իր համաձայնությունն առ այն, որ բանկային գաղտնիք կազմող տեղեկությունները նախարարության միջոցով ենթակա են տրամադրման այլ իրավասու պետական մարմիններին, իրենց լիազորությունների շրջանակներում գործառույթների պատշաճ իրականացման անհրաժեշտությամբ պայմանավորված։

	Ընդունվել է։

	8․ Հավելվածի 3-րդ՝ «Ծրագրի մոնիթորինգը» գլխում նախատեսված են մոնիթորինգի իրականացման ընդհանուր դրույթները։
Ներկայացված կարգավորումներից բավարար հստակությամբ չի բխում մոնիթորինգի իրականացման կոնկրետ ընթացակարգը, սկզբունքները և գործառույթների բաշխումը ներգրավված մարմինների միջև։ Մասնավորապես, նախագծից պարզ չէ, թե ինչ կարգով և ինչ չափանիշներով է իրականացվելու մոնիթորինգը, ինչպես նաև արդյո՞ք ֆինանսական կառույցի և ՏԶՖԿ-ի կողմից իրականացվող վերահսկողական գործառույթները միմյանցից հստակ տարանջատված են, թե դրանց շրջանակները կարող են համընկնել՝ հանգեցնելով նույն գործողությունների կրկնության կամ զուգահեռ իրականացման։ Բացի այդ, բացակայում է մոնիթորինգի շրջանակում իրականացվող կոնկրետ գործընթացների ամբողջական նկարագրությունը և յուրաքանչյուր մարմնի լիազորությունների ու պարտականությունների հստակ սահմանազատումը։
	Ընդունվել է։

	4․ ֆինանսների նախարարություն
	29․06․2026

	
	01/9-2/17469-2026

	1. Նախագծի հիմնավորման համաձայն՝ Ծրագրի հաստատման անհրաժեշտությունն առաջացել է վերջին շրջանում Ռուսաստանի Դաշնություն (այսուհետև՝ ՌԴ) և Ռոսսելխոզնադզորի կողմից բուսասանիտարական հսկման ենթակա ապրանքների նկատմամբ կիրառված արտահանման սահմանափակումների արդյունքում ջերմատնային տնտեսությունների կրած ֆինանսական կորուստները մեղմելու նպատակով:
Այս համատեքստում նշենք, որ ՌԴ կողմից հիշյալ սահմանափակումների ազդեցությունը մեղմելու նպատակով՝
ա/ ՀՀ կառավարության 04.06.2026թ. N 800-Լ որոշմամբ հաստատվել է ՀՀ տարածքից ջերմատնային արտադրության թարմ պտուղբանջարեղենի և ծաղիկների հունիս ամսվա համար արտահանման աջակցության միջոցառումը՝ աջակցության չափը գնահատվել է շուրջ 1.9 մլրդ դրամ: Ընդ որում, 29.06.2026թ. կայանալիք ֆինանսատնտեսական նախարարական կոմիտեի նիստի օրակարգում ընդգրկված 14-րդ նախագծով առաջարկվում է նշյալ որոշման գործողության ժամկետը տարածել նաև հուլիս ամսվա վրա և ընդլայնել ապրանքների ցանկը՝ աջակցության տրամադրման չափը գնահատվում է շուրջ 1.7 մլրդ դրամ: 
[bookmark: _Hlk190420458]բ/ ՀՀ կառավարության 25.06.2026թ. N 933-Լ որոշմամբ հաստատվել է ագրոպարենային ոլորտի սարքավորումների լիզինգի աջակցության ծրագրի շրջանակում ջերմատնային արտադրանք արտահանող տնտեսավարողների համար լրացուցիչ արտոնության տրամադրումը (կառուցված ջերմատան և 2026 թվականի ընթացքում գյուղատնտեսական արտադրանք իրացրած շահառուի դիմումի հիման վրա ՖԿ-ի կողմից սահմանված լիզինգի մարման ժամկետը կարող է երկարաձգվել 6 ամիս ժամկետով և տրամադրվել լիզինգի հիմնական գումարի մարման և տոկոսադրույքի համար լրացուցիչ 6 ամիս արտոնյալ ժամկետ):
 Հետևաբար, բացահայտման կարիք ունի միաժամանակ ջերմատնային տնտեսություններին զուգահեռ մի քանի աջակցություն տրամադրելու անհրաժեշտությունը՝ մանրամասնելով, թե ինչ սկզբունքով են որոշվել շահառուին տրամադրվող վարկի մայր գումարի և տոկոսադրույքի 12 ամիս արտոնյալ ժամկետը, վարկի տոկոսադրույքների 12 տոկոսային կետով սուբսիդավորումը և 1 հա ջերմատան համար առավելագույն վարկի սահմանաչափ 100.0 մլն դրամ սահմանելը:

	Ընդունվել է։

	2․Նախագծի հիմնավորման համաձայն՝ Նախագծի ընդունման արդյունքում 2026թ.  պետական բյուջեում եկամուտների կամ ծախսերի էական փոփոխություն չի նախատեսվում, իսկ 2027 թվականի համար նախատեսվում է ՀՀ պետական բյուջեի ծախսերի ավելացում, մինչդեռ նախագծին կից բացակայում են ծախսերի գնահատականները (համապատասխան հաշվարկ-հիմնավորումներով) և ֆինանսավորման աղբյուրները:
Հետևաբար, հաշվի առնելով միջնաժամկետ հատվածի ֆիսկալ հնարավորությունները՝ ներկայացված տարբերակով և հիմնավորմամբ (առանց կողմնորոշիչ հաշվարկ-հիմնավորումների) Նախագծի ընդունումը համարում ենք խնդրահարույց ։
	Ընդունվել է։

	3․ Նախագծի հավելվածով հաստատվող ծրագրի 2-րդ կետի 3-րդ պարբերությամբ նախատեսվում է, որ վարկը տրամադրում է Էկոնոմիկայի նախարարության կողմից սահմանված կարգով 2026 թվականի ընթացքում գյուղատնտեսական արտադրանք իրացրած  1 հա և ավելի մակերեսով ջերմատնային տնտեսություններին, որի արդյունքում ստացվում է, որ 1 հա-ից ավել տնտեսությունները ստանում են որոշակի արտոնություններ, ինչը անհավաս պայմաններ է ստեղծում ավելի փոքր տնտեսությունների համար, որոնք ոչ պակաս տուժել են ընթացիկ իրավիճակից։

	Չի ընդունվել։
Հաշվի առնելով, որ հիմնականում նորագույն տեխնոլոգիաներով հագեցած ջերմատնային տնտեսությունները ունեն 1 հա և ավելի մակերես, արտադրության ծավալները մեծ են և հիմնականում իրականացնում են արտահանում, ինչպես նաև նորագույն տեխնոլոգիաների կիրառմամբ պայմանավորված կատարում են առավել մեծ ծախսեր, ապա նպատակահարման է ծրագրով նախատեսված աջակցություն 1 հա և ավելի մակերեսով ջերմատներին։

	4․ Միաժամանակ, ֆիսկալ ռիսկերի կառավարման տեսանկյունից առաջարկում ենք դիտարկել Ծրագրում յուրաքանչյուր տարվա պետական բյուջեի ծախսերի վրա ազդեցության սահմանափակման հնարավորությունը (քվոտավորում, ծախսային առավելագույն լիմիտներ և այլն):
	Ընդունվել է մասամբ։
Ջերմատնային տնտեսությունների մակերեսի և ծախսային ուղղությունների սահմանումը կարող է սահմանափակել ծրագրի շրջանակներում տրամադրվող վարկերի ծավալը։ 

	5․ Արդարադատության նախարարություն

	1. Նախագծի նախաբանում որպես իրավական հիմք վկայակոչվում են Հայաստանի Հանրապետության Սահմանադրության 146-րդ հոդվածի 4-րդ մասը և «Հայաստանի Հանրապետության բյուջետային համակարգի մասին» օրենքի 11-րդ հոդվածը, մինչդեռ նշված դրույթները չեն հանդիսանում իրավական հիմք ՀՀ կառավարության՝ տվյալ բովանդակությամբ իրավական ակտ ընդունելու համար:	
	Այս առումով, Նախագծի ընդունման իրավաչափության ապահովման նպատակով, Նախագծի նախաբանում առաջարկում ենք հղում կատարել «Հայաստանի Հանրապետության 2026 թվականի պետական բյուջեի մասին» օրենքի 9-րդ հոդվածի 21-րդ մասով սահմանված կարգավորմանը։

	Չի ընդունվել։
Հաշվի առնելով, որ ծրագրով շրջանակներում տրամադրվող վարկերի տոկոսադրույքների սուբսիդավորումը իրականացվելու է 2027 թվականին, ապա հնարավոր չէ հղում կատարել կատարել «Հայաստանի Հանրապետության 2026 թվականի պետական բյուջեի մասին» օրենքի 9-րդ հոդվածի 21-րդ մասով սահմանված կարգավորմանը

	2․ Նախագծի հավելվածի (այսուհետ՝ Ծրագիր) 1-ին կետով Ծրագրի նպատակը սահմանվում է հետևյալ կերպ՝ «Ջերմատնային տնտեսություններին տրամադրվող վարկերի տոկոսադրույքների սուբսիդավորման ծրագրի (այսուհետ՝ ծրագիր) նպատակն է աջակցել հանրապետության ջերմատնային տնտեսություններում բանջարեղենի, հատապտուղների, ծաղիկների արտադրությամբ զբաղվող  տնտեսավարողներին արտահանման խնդիրներով պայմանավորված արտադրության շարունակականությունն ապահովելու նպատակով ֆինանսական միջոցների հասանելիությամբ:»:

	Ընդունվել է։

	3․ Ծրագրի 2-րդ կետի 2-րդ ենթակետում, ինչպես նաև Ծրագրի այլ դրույթներում նախատեսված է, որ «Ծրագրի մասնակիցներից է՝ նախարարության կողմից սահմանված կարգով 2026 թվականի ընթացքում գյուղատնտեսական արտադրանք իրացրած  1  հա և ավելի մակերեսով ջերմատնային տնտեսությունների տնտեսավարողները (այսուհետ՝ շահառու).», սակայն սույն կարգավորումից պարզ չի դառնում, թե ինչ քանակի գյուղատնտեսական արտադրանքի իրացման մասին է խոսքը, ուստի գտնում ենք, որ անհրաժեշտ է հստակ սահմանել գյուղատնտեսական արտադրանքի իրացման նվազագույն շեմը։

	Չի ընդունվել։
Հաշվի առնելով, որ արտադրանքի քանակը կարող է խիստ տարբեր լինել ըստ մշակաբույսերի տեսակների և դրանց սորտերի, ուստի հնարավոր չէ դրանց քանակները նախատեսել ծրագրով։ Միաժամանակ, հարկ է նշել, որ նորագույն տեխնոլոգիաներով հագեցած ջերմատնային տնտեսությունններում հիմնականում արտադրվում է տվյալ մշակաբույսի տեսակի և սորտի պոտենցիալին համապատասխան քանակի բերքը։

	4․ Ծրագրի 12-րդ կետի 2-րդ ենթակետով նախատեսված է, որ «Ծրագրով ֆինանսական կառույցների կողմից տրամադրվող նպատակային վարկերի պայմաններն են՝ ֆինանսական կառույցին ՏԶՖԿ-ի կողմից վարկի տոկոսադրույքի առաջին ամսվա սուբսիդավորվող գումարի փոխանցումն իրականացվում է վարկի տրամադրելու պահից 12 ամիս հետո, այնուհետև յուրաքանչյուր ամիս՝ հաշվետու ամսվան հաջորդող ամսվա մինչև 22-րդ աշխատանքային օրը.»:
	Վերոնշյալի համատեքստում հարկ ենք համարում անդրադառնալ Ծրագրի 6-րդ կետին, որի համաձայն՝ «Ծրագրի շրջանակներում յուրաքանչյուր շահառուին վարկը տրամադրվում է պարտադիր 18 ամիս ժամկետով՝ վարկի մայր գումարի և տոկոսադրույքի 12 ամիս արտոնյալ ժամկետով։ Վարկերի տոկոսադրույքների սուբսիդավորումը կիրականացվի 12 տոկոսային կետով։»
	Նշված դրույթների վերլուծությունից հետևում է, որ վարկը տրամադրվում է 18 ամիս ժամկետով, որի ընթացքում առաջին 12 ամիսը հանդիսանում է արտոնյալ ժամանակահատված։ 
	Հետևաբար, տրամաբանական է ենթադրել, որ սուբսիդավորման գործընթացը պետք է սկսվի ոչ ուշ, քան վարկի տրամադրումից 6 ամիս անց՝ ապահովելու համար մնացած ամիսների ընթացքում վարկի արդյունավետ մարումը։
	Մինչդեռ 12-րդ կետի 2-րդ ենթակետով սահմանված կարգավորումից բխում է, որ սուբսիդավորվող գումարի փոխանցումը սկսվում է միայն վարկի տրամադրումից 12 ամիս հետո։ 
Այս հանգամանքը առաջացնում է հարց առ այն, թե արդյոք նախատեսվում է սուբսիդավորման շարունակություն նաև վարկի 18-ամսյա ժամկետի ավարտից հետո, թե առկա է նորմերի միջև անհամապատասխանություն, որը կարիք ունի վերանայման։
	Ընդունվել է։

	5. Ծրագրի 15-րդ կետի համաձայն՝ «Ծրագրի մոնիթորինգն իրականացնում են ֆինանսական կառույցները և ՏԶՖԿ-ն՝ ֆինանսական կառույցի կողմից ներկայացված տեղեկատվության և բոլոր վարկառուների ուսումնասիրության հիման վրա։ Մոնիթորինգն իրականացվում է փաստաթղթային ուսումնասիրության և հարցումների միջոցով։»:
	Միևնույն ժամանակ, դրույթում չի հստակեցվում ֆինանսական կառույցների կողմից ներկայացվող տեղեկատվության շրջանակը, ինչը կարող է հանգեցնել տարբերակված կիրառման։ 
	Այդ կապակցությամբ առաջարկում ենք նախատեսել ներկայացվող տեղեկատվության սպառիչ կամ առնվազն հստակեցված ցանկ՝ ապահովելով իրավական որոշակիության սկզբունքը։

	Ընդունվել է։

	6. Ծրագրի 16-րդ կետով նախատեսված է, որ «Ծրագրի մոնիթորինգի իրականացման ընթացքում ՏԶՖԿ-ն ֆինանսական կառույցներից և շահառուներից կարող է պահանջել լրացուցիչ այլ տեղեկատվություն: Ընդ որում գաղտնիք պարունակող տեղեկությունների դեպքում ֆինանսական կառույցը և շահառուն ապահովում են համապատասխան համաձայնությունների ձեռք բերումը։»:
	Սույն կարգավորման համատեքստում գտնում ենք, անհրաժեշտ է հստակեցնել շահառուի և ֆինանսական կառույցի կողմից համապատասխան համաձայնությունների ձեռք բերումն ապահովվելու հետ կապված հարաբերությունները։

	Ընդունվել է։



